GÜNAH VƏ ONUN GƏTİRDİYİ BƏDBƏXTLİKLƏR
80–Rəsuli-əkrəm (s.ə.v.v.) buyurur: Xəta və günahın kiçikliyinə deyil, kimin qarşısında günah etdiyinə bax! 
Müstədrəkul-vəsail /11/330. Biharul-ənvar /77/79.
***
81–Əmirəl-mö`minin Əli əleyhissalam buyurur: Sizlərdən hər kəs Allah yanında hansı məqamda olduğunu bilmək istəsə baxıb görsün: Günah edərkən Allahın məqamı onun nəzərində necədirsə, onun da məqamı Allah yanında elədir.
Biharul-ənvar /70/17.
***
82–İmam Sadiq əleyhissalam buyurur: Məgər bilmirsiniz ki, sizin əməl dəftərləriniz Ona (Rəsuli-əkrəmə) göstərilir? Həzrət onda günah əməl görərsə, narahat olur. Belə isə, Rəsuli-əkrəmi narahat etməyin, onu (gözəl əməllərlə) sevindirin, şad edin.
Kafi /1/219.
***
83–Əmirəl-mö`minin Əli əleyhissalam buyurur: Əfv edib bağışlamağın az olması ən qəbahətli eyb, intiqam almağa tələsmək isə günahların ən böyüyüdür.
Ğürərul-hikəm /235.
***
84-İsbəğ ibni Nəbatə deyir: Əli əleyhissalam buyurdu: Rəsuli-əkrəm (s.ə.v.v.) belə buyurmuşdur: Allah-taala bir ümmətə qəzəblənərkən hələ əzab nazil etmədiyi zaman o ümmət içərisində bahalıq yaranar, ömürləri qısalar, tacirləri qazanc əldə etməz, meyvələri təmiz və bol olmaz, suları artmaz, quraqlıq yaranar, şər və pis adamlar onlara hakim kəsilər. (Hədisin xülasəsi budur ki, ağır əzab o ümmətə nazil olmasa, günah səbəbi ilə yeddi bəlaya düçar olarlar). 
Xisal /2/360.
***
85-İmam Baqir əleyhissalam buyurur: Əli əleyhissalamın kitabında yazılmışdır ki, Rəsuli-əkrəm (s.ə.v.v.) buyurur: Zina əməli çoxalan zaman qəfil ölümlər artar, tərəzidə əskik çəkilərsə, Allah onları qəhətlik və bahaçılığa düçar edər. Əgər camaat zəkat verməkdən imtina etsələr yer öz bərəkətini, əkin, meyvə və mə`dənlərini çəkər. İlahi hökmlərdə ədalətsizlik etsələr zülmə və düşmənçiliyə kömək etmiş olarlar. Əgər əhd-peymanlarını pozsalar, Allah onlara öz düşmənlərini hakim edər. Qohumluq əlaqələrini kəssələr, mal-dövlətləri şər adamlara qismət olar. Yaxşılığa əmr edib pisliklərdən çəkindirməsələr və mənim Əhli-beytimdən olan şərəfli insanlara (imamlara) tabe olmasalar, Allah onlara ən pis adamı hakim edər. Belə bir zamanda o ümmətin yaxşı insanlarının duası da qəbul olmaz.
Səfinətul-bihar /2/630.
***
86–İmam Əli əleyhissalam buyurur: Göz yaşının quruması yalnız qəlbin qəsavət bağlaması səbəbi ilədir. Qəlblər də yalnız günahın çoxluğu ilə bərkiyər, qəsavət bağlayar.
Biharul-ənvar /70/55.
***
87–Allah-taala Davud əleyhissalama buyurur: Ey Davud, günahkarlara sonsuz rəhmətimin hər şeyi əhatə etdiyini müjdə ver ki, Mənim mərhəmətimdən mə`yus olmasınlar. Yaxşı əməl sahiblərini də qəzəbimlə qorxut ki, öz itaətlərilə qürur hissi keçirməsinlər. Çünki qürur, ücbə (özündən razı olmağa) səbəb olur ki, ücb və özündən razı olmaq da ən ağır günahdır.
İsna əşəriyyə /59.
ELM VƏ ONUN DƏYƏRİ
88–Rəsuli-əkrəm (s.ə.v.v.) buyurur: Alimlər və elm öyrənənlər savabda şərikdirlər, sair camaat isə xeyir və səadətdən məhrumdurlar.
Biharul-ənvar /2/25.
***
89–Rəsuli-əkrəm (s.ə.v.v.) buyurur: Hər kəs mə`lumatı olmadığı şeylərdə xalqa fikir söyləyib, fətva versə dində edəcəyi xidmətdən daha çox zərbə vurmuş olar.
Biharul-ənvar /2/121.
***
90–İmam Əmirəl-mö`minin Əli əleyhissalam buyurur: Hər insanın qiyməti onun elminin dəyəri qədərdir. (Hər bir sənətkarın dəyəri bildiyi peşə, sənət qədər, təbibin dəyəri sağlamlığın əhəmiyyəti qədər, müəllim və ruhaninin dəyəri isə cəmiyyətə elm öyrədib düz yol göstərmək qədərdir).
Nəhcül-bəlağə 
***
91–Rəsuli-əkrəm (s.ə.v.v.) buyurur: Elm Allahın yer üzündə qoyduğu əmanət, alimlər isə Allah elminin əmanətdarlarıdır. Hər kəs öz elminə əməl etsə, həqiqətdə əmanəti layiqincə sahibinə qaytarmışdır.
Biharul-ənvar /2/36.
***
92–İmam Baqir əleyhissalam buyurur: Elm öyrənməkdə çalışın, çünki elm öyrənmək gözəl əməl, onu axtarmaq isə ibadətdir.
Biharul-ənvar /78/189.
***
93–İmam Əmirəl-mö`minin Əli əleyhissalam buyurur: Elm öyrənmək üçün sə`y edənlər Allah yolunda cihad edən şəxs kimidir.
Biharul-ənvar /1/179.
***
94–İmam Sadiq əleyhissalam buyurur: Diqqət edib baxın, görün öz elminizi kimdən öyrənirsiniz! 
Biharul-ənvar /2/92.
***
95–İmam Sadiq əleyhissalam buyurur: Elm kəsb edin və onunla birlikdə elmlə, vüqarla zinətlənin. Elm öyrətdiyiniz şəxs qarşısında isə təvazökarlıq edin.
Kafi /1/36.
***
96–İmam Sadiq əleyhissalam buyurur: Hər kəs elm öyrənib ona əməl etsə və Allahın rizası üçün başqalarına öyrətsə, asimanların mələkut aləmində əzəmətlə yad edilər.
Kafi /1/35.
***
97–Rəsuli-əkrəm (s.ə.v.v.) buyurur: Dünya və axirət xeyri elm ilə yanaşıdır.
Biharul-ənvar /1/204.
ELM VƏ ELM ÖYRƏNMƏYİN FƏZİLƏTİ
98–Rəsuli-əkrəm (s.ə.v.v.) buyurur: Elm öyrənən şəxs gündüzləri oruc tutan, gecələri isə səhərə kimi ibadətlə keçirən şəxs kimidir. İnsanın öyrəndiyi bir elm toplusu Əbu Qubeys dağı qədər qızılı, malı olub onu Allah yolunda ehsan etməsindən daha fəzilətlidir.
Biharul-ənvar /1/18.
***
99–İmam Zeynəl-abidin əleyhissalam buyurur: Əgər insanlar elm kəsb etməyin necə böyük dəyərli olduğunu bilsəydilər, onu hətta qanlarını axıtmaqla və tufanlı, dalğalı dənizləri yarmaqla belə kəsb edərdilər.
Kafi /1/35.
***
100–İmam Əmirəl-mö`minin Əli əleyhissalam buyurur: Elm asanlıq və rahatlıq axtarmaqla əldə oluna bilməz.
Ğürərul-hikəm /349.
***
101–İmam Sadiq əleyhissalam buyurur: Öz yazılarınızı qoruyub saxlayın, çünki sonradan onlara ehtiyac duyacaqsınız.
Biharul-ənvar /2/152.
***
102–İmam Əli əleyhissalam buyurur: Həqiqətən dinin kamalı elm öyrənmək və ona əməl etməkdir. Agah olun ki, elm kəsb etmək həqiqətdə sizin üçün mal-dövlət qazanmaqdan daha vacibdir.
Kafi /1/30.
***
103–İmam Həsən əleyhissalam buyurur: Öz elmini başqalarına öyrət və çalış ki, digərlərinin də elmini öyrənəsən.
Biharul-ənvar /78/111.
***
104–Rəsuli-əkrəm (s.ə.v.v.) buyurur: Elmin fəziləti Allah yanında ibadətin fəzilətindən daha əzizdir.
Biharul-ənvar /1/167.
***
105–Rəsuli-əkrəm (s.ə.v.v.) buyurur: Hər kəsdən bildiyi bir elm barəsində soruşsalar və o da öz elmini gizlətsə, ağzına oddan bir cilov vurular. (…yə`ni elmsizlik ucbatından sərgərdan qalan və vəzifəsinin nə olduğunu bilməyən cahil şəxslərə yol göstərməyə və onların həyatını səadətə çatdırmağa qadir olduğu halda sükut edən elmli bir şəxs böyük bir günaha mürtəkib olmuşdur.)
İsna-əşəriyyə /11.
***
106–Rəsuli-əkrəm (s.ə.v.v.) buyurur: Qur`ani-kərim bir ilahi ədəb məktəbidir. Bacardığınız qədər onun ədəb qaydalarını öyrənin.
Biharul-ənvar /92/19.
***
107–Rəsuli-əkrəm (s.ə.v.v.) buyurur: Həqiqətən mö`min şəxsin ölümündən sonra gözəl əməllərinə, yaxşılıqlarına əlavə olunan şeylər onun öyrənib yaydığı elm, qoyub getdiyi əməli-saleh övlad və irs qoyduğu Qur`andır.
Sünəni ibni Macə.
***
108–Əbdüssalam deyir: İmam Riza əleyhissalam buyurdu: Allah bizim əmrimizi dirçəldən şəxsə rəhmət etsin! Soruşdum ki, sizin əmriniz necə dirçələr? Buyurdu: Bizim elmlərimizi öyrənib onları camaata öyrətməklə. Çünki, kəlamımızın gözəlliklərini bilən şəxslər, hökmən bizə tabe olarlar.
Məanil-əxbar /180
ALİMLƏRİN FƏZİLƏT VƏ ƏHƏMİYYƏTİ 
109–Rəsuli-əkrəm (s.ə.v.v.) buyurur: Ümmətim içərisində iki dəstə var ki, əgər onlar saleh və düzgün olsalar, ümmətin hamısı əməli-saleh olar və əgər fəsad etsələr, ümmətim də fəsada düşər. Soruşuldu ki, ey Allahın Peyğəmbəri, onlar hansılardır? Buyurdu: Fəqihlər (din alimləri) və əmirlər (hökumət işçiləri).
Biharul-ənvar /2/49.
***
110–İmam Baqir əleyhissalam buyurur: Əgər alimin hüzurunda otursan, danışmaqdan çox eşitmək üçün həris ol, yaxşı danışmağı öyrəndiyin kimi, yaxşı qulaq asmağı da öyrən və heç vaxt danışanın sözünü kəsmə.
Biharul-ənvar /1/222.
***
111–Rəsuli-əkrəm (s.ə.v.v.) buyurur: Ya Əli, Cəbrail adəm övladında olan yeddi gözəl xüsusiyyətə görə insan zümrəsindən olmağı arzu edərdi: 1. Camaat namazı qılmaq, 2. Alimlərlə oturub-durmaq, 3. İki nəfəri barışdırmaq, 4. Yetimə nəvaziş etmək, 5. Xəstələrə baş çəkmək, 6. Dəfn mərasimində iştirak etmək, 7. Həcc mərasimində susuzlara su vermək. Bu işləri görməyə tələs! 
İsna-əşəriyyə /245.
***
112–İmam Əli əleyhissalam buyurur: Həqiqətən hikmət sahiblərinin sözü gerçək olduqda dərman, yanlış olduqda isə dərd-bəladır.
Nəhcül-bəlağə, kəlimati qisar /265.
***
113–İmam Həsən Əskəri əleyhissalam buyurur: Bizim şiələrimizin alimləri islam dininin sərhədçiləridir. Bizim ardıcıllarımızdan hər kəs bu vəzifəni öhdəsinə alsa, Rum qoşunları ilə cihada gedən şəxsdən daha fəzilətli olar. Çünki o, bizi sevənlərin din sərhədlərini müdafiə edir.
Əl-ihticac /2/155.
***
114–İmam Riza əleyhissalam buyurur: Agah olun və bilin ki, fəqih (din alimi) o şəxsdir ki, xalqa xeyir, fayda versin, onları düşmənlərdən qorusun, Allahın Cənnət ne`mətlərini onlar üçün artırsın, onları düz yola hidayət etməklə onlar üçün Allahın rizvanını kəsb etsin.
Biharul-ənvar /2/5.
***
115–İmam Əli əleyhissalam buyurur: Həqiqətən alimin əcri, savabı oruc tutan, namaz qılan və Allah yolunda cihad edən şəxsin savabından artıqdır. Bir alim ölən zaman islama elə bir ağır xəsarət dəyir ki, bu xəsarəti yalnız onun öz yerinə qoyduğu xələf cübran edə bilər.
Biharul-ənvar /2/43.
***
116–İmam Əli əleyhissalam buyurur: Mal-dövlət yığanlar diri ikən ölüdürlər. Alimlər isə dünya durduqca diridir (və bəşəriyyət onların elmi əsərlərindən istifadə edir), cəsədləri torpaqlara qarışır, özləri isə qəlblərdə yaşayır.
Nəhcül-bəlağə, kəlimati qisar /147.
***
117–İmam Hüseyn əleyhissalam buyurur: Həqiqətən müsəlmanların işləri, səmavi hökmlərin icrası ilahi alimlərin əlindədir. Onlar Allahın halal və haram buyurduğu işlərdə əmanətdarlardır.
Tühəful-üqul /172.
QİYAMƏTİ XATIRLAMAQ
118–Rəsuli-əkrəm (s.ə.v.v.) buyurur: İsa əleyhissalamın səhabələri dedilər: Ey Ruhullah, kiminlə oturub-duraq? Buyurdu: O kəslə oturub-durun ki, onu görmək sizə Allahı xatırlatsın, danışığı sizin elminizi artırsın, əməlləri sizi axirətə rəğbətləndirsin.
Biharul-ənvar /1/203.
***
119–İmam Əli əleyhissalam buyurur: Əsla heç bir şey səni axirət dünyası üçün əməl etməkdən saxlamasın. Çünki fürsət çox azdır... 
Ğürərul-hikəm /335.
***
120–İmam Əli əleyhissalam buyurur: Hər kəs axirətini dünyasına satsa, hər ikisini əldən verər.
Ğürərul-hikəm /274.
***
121–İmam Əliyyibni Məhəmməd Hadi əleyhissalam buyurur: Öz əhli-əyalın qarşısında öləcəyin və səni ölümdən xilas edəcək bir təbibin, sənə kömək edəcək bir dostun olmayacağı günü yada sal, xatırla!... 
Biharul-ənvar /78/370.
TÖVBƏ
122–Rəsuli-əkrəm (s.ə.v.v.) buyurur: Həqiqətən Cəhənnəm əhlinin nalələrinin əksəriyyəti tövbəni tə`xirə saldıqları üçündür.
Əl-məhəccətul-Beyza.
***
123–İmam Baqir əleyhissalam buyurur: Etdiyi günahdan tövbə edən şəxs günahı olmayan şəxs kimidir.
Vəsailuş-şiə /16/74.
***
124–İmam Əli əleyhissalam buyurur: (Tövbə) və yaxşı əməlləri tə`xirə salanlar çox olub ki, qəflətən əcəl onları haqlayıb.
Ğürərul-hikəm /240.
***
125–Rəsuli-əkrəm (s.ə.v.v.) buyurur: Ya Əli, xoş o kəsin halına ki, Allah-taala ona nəzər sala və o da Allahdan başqa heç kəsin xəbərdar olmadığı günahları üçün ağlaya. 
Hədislərdə tövsiyə olunmuşdur ki, insan öz günahlarını başqalarına deməsin və onları yalnız Allah dərgahında e`tiraf etməklə Ondan bağışlanmaq diləsin.
Biharul-ənvar /77/63.
***
126–Rəsuli-əkrəm (s.ə.v.v.) buyurur: Həqiqətən Allah-taala hər gecə dünya asimanına, gecənin son üçdə bir hissəsində, cümə gecəsi isə gecənin əvvəlində bir mələk nazil edib əmr edir ki, nida edib desin: Bir şey istəyən varmı ki, istədiyi şeyi əta edəm? Bir tövbə edən varmı ki, Mən onun tövbəsini qəbul edəm? Günahlarının bağışlanmasını istəyən bir şəxs varmı ki, Mən onun günahlarını bağışlayam? 
(Cümə gecələrinin yuxusu Həsrət yuxusu adlandırılıb. Çünki qiyamət günü cümə gecələrini yatıb yuxuya qalanlar həddindən artıq təəssüflənərlər.)
Biharul-ənvar /3/314.
***
127–İmam Sadiq əleyhissalam buyurur: Günah qapılarını istiazə (əuzu billahi minəşşeytanir-rəcim) deməklə bağlayın, itaət qapılarını isə Bismillahir-rəhmanir-rəhim deməklə açın.
Biharul-ənvar /92/216.
MÖ`MİNLƏRİN HEYSİYYƏTİNİ QORUMAQ
128–İmam Baqir əleyhissalam buyurur: Mö`minin başqa mö`min üzərindəki vacib haqlarından biri budur ki, onun (hətta) yetmiş böyük günahını gizlətsin.
Biharul-ənvar /74/301.
***
129–İmam Əli əleyhissalam buyurur: Müsəlman qardaşının üzrünü qəbul et. Əgər onun üzrü olmasa, sən özün onun üçün üzr düzəlt! 
Biharul-ənvar /74/165.
***
130–İmam Əli əleyhissalam buyurur: Xəyanətlərin ən qəbahətlisi müsəlman şəxsin gizli sirlərini faş etməkdir.
Müstədrəkul-vəsail /12/305, N.14155.
***
131–İmam Əli əleyhissalam buyurur: Xəta etmiş şəxsə camaat arasında nəsihət vermək, həqiqətdə onun şəxsiyyətini alçaltmaqdır. (Gərək gizlində nəsihət verilsin.)
Ğürərul-hikəm /322.
***
132–İmam Sadiq əleyhissalam buyurur: Allah dərgahında ən sevimli əməllərdən biri mö`mini sevindirmək, ac olarsa onu doyurmaq, qəm-qüssəsini dağıtmaq və borcunu ödəməkdir.
Kafi /2/192.
SALEH ƏMƏLLƏR
133–Rəsuli-əkrəm (s.ə.v.v.) buyurur: İki nəfər arasında barışıq yaratmaq insanın bütün oruc-namazlarından daha üstündür.
Biharul-ənvar /76-43.
***
134–İmam Əli əleyhissalam buyurur: Hər kəs səndən xeyir umursa, onu ümidsiz etmə.
Nəhcül-bəlağə /511.
***
135–Rəsuli-əkrəm (s.ə.v.v.) buyurur: Başqalarını yaxşı işlər görməyə sövq edib yol göstərən şəxs o yaxşı iş görən qədər savab alar.
Biharul-ənvar /96/119.
***
136–İmam Sadiq əleyhissalam buyurur: Altı xislət vardır ki, mö`min öləndən sonra ondan faydalanar: 1. Onun üçün Allahdan bağışlanmaq istəyən saleh övlad, 2. Özündən sonra oxunan Qur`an, 3. Camaatın istifadəsi üçün qazılan quyu, 4. Əkdiyi ağac, 5. Ehsan üçün cari etdiyi su, 6. Özündən sonra camaatın əməl etdiyi gözəl sünnət.
Xisal /323.
***
137–Rəsuli-əkrəm (s.ə.v.v.) buyurur: Əgər ümmətim üçün çətin olmasaydı, hər namaz vaxtı dişləri yumağı vacib edərdim.
Biharul-ənvar /76/126.
ƏDALƏTSİZLİK VƏ ZÜLM
138–Peyğəmbər (s.ə.v.v.) buyurur: Qiyamət günü nida edən mələk səslənər: Haradadır zülmkarlar və onların köməkçiləri, onlara (kağız)-qələm hazırlayanlar, onların kisələrini möhkəm bağlayanlar və ya onların qələmlərinə mürəkkəb əldə edənlər? Bunların hamısını onlarla (zalımlarla) birlikdə həşrə gətirin.
Səvabul-ə`mal /309.
***
139–İmam Əli əleyhissalam buyurur: Allaha and olsun, əgər dünyanı və dünyada mövcud olanları, qarışqanın ağzından bir arpa dənəsinin qabağını zülmlə alaraq Pərvərdigarıma günah edim deyə, mənə versələr, heç vaxt bu işi görmərəm (və Pərvərdigarıma bu qədər də günah etmərəm).
Nəhcül-bəlağə /347.
***
140–İmam Məhəmməd Baqir əleyhissalam buyurur: Zülm üç növdür: (Birincisi) o zülmlərdir ki, izzət və cəlal sahibi olan Allah onu bağışlayar. (İkincisi) o zülmlərdir ki, Pərvərdigar onu bağışlamaz. (Üçüncüsü isə) o zülmlərdir ki, Allah-taala onu (digərlərinə) saxlayar. Pərvərdigarın bağışlamayacağı zülm izzət və cəlal sahibi olan Allaha (hər hansı bir şeyi) şərik qərar verməkdir. Allah-taalanın bağışlayacağı zülmlər isə bəndələrlə Pərvərdigar arasında, onların öz nəfslərinə etdikləri zülmlərdir. Amma Allah-taalanın (digərlərinə) saxlayacağı və (göz yummayacağı) zülmlərə gəldikdə isə, o, insanların bir-birinin hüquqlarının pozamsından ibarətdir.
Kafi /2/330.
***
141–İmam Əli əleyhissalam buyurur: Zülm ayaqları sürüşdürər, ne`mətləri əldən alar və ümmətləri məhvə doğru çəkər.
Ğürərul-hikəmin təsnifi /456.
***
142–Əli əleyhissalam buyurur: Bilmək lazımdır ki, heç bir şey ilahi ne`mətləri aradan aparmaqda, bəla və əzabların (artmasında) sür`ətində zülmkarlıq qədər tə`sirli ola bilməz.
Nəhcül-bəlağə, 53-cü məktub.
MÜSƏLMAN QARDAŞIN HÜQUQLARI
143–Peyğəmbər (s.ə.v.v.) buyurur: Hər kəs bir mö`mini qəm-qüssəli etsə və sonra ona dünyanı əta etsə, bu onun əvəzi (günahının kəffarəsi) ola bilməz və belə bəxşişə heç bir savab verilməz (amma əgər tövbə edib o şəxsi razı salsa, bağışlanar).
Biharul-ənvar /75/150.
***
144–İmam Kazim əleyhissalam buyurur: Din qardaşının haqlarından biri də budur ki, sən dünya və axirət faydalarından heç bir şeyi ondan gizlətməyəsən.
Biharul-ənvar /2/75.
***
145–İmam Həsən əleyhissalam buyurur: Camaatın səninlə necə (gözəl) rəftar etmələrini istəyirsənsə, sən də camaatla o cür rəftar et.
Biharul-ənvar /78/116.
***
146–İmam Əmirəl-mö`minin Əli əleyhissalam buyurur: Allah rəhmət etsin o kəsə ki, haqqı dirçəldər, batili aradan aparar, zülmü qəbul etməz və ədaləti bərqərar edər.
Ğürərul-hikəm /181.
***
147–İmam Sadiq əleyhissalam buyurur: Dörd şey peyğəmbərlərin əxlaqındandır: Yaxşılıq, səxavət, xoşagəlməz hadisələrdə səbr etmək, mö`minin haqqını yerinə yetirmək üçün tədbir görmək.
Tuhəful-üqul /277.
***
148–İmam Əmirəl-mö`minin Əli əleyhissalam buyurur: Ümmətin ümumi təbəqəsi dinin dayağı, müsəlmanların birlik səbəbi və din düşmənləri ilə döyüşmək üçün təchiz olunmuşlardır. Buna görə də gərək onlara səfa-səmimiyyət və məhəbbət göstərəsən.
Nəhcül-bəlağə, /53/429-cu məktub.
***
149–İmam Sadiq əleyhissalam buyurur: Allah-taalaya mö`min şəxsin haqqını əda etməkdən fəzilətli bir yolla ibadət olunmaz.
Kafi /2/170.
***
150–Rəsuli-əkrəm (s.ə.v.v.) buyurur: Hər kəs mö`min bir şəxsə əziyyət versə, şübhəsiz mənə əziyyət vermişdir.
Biharul-ənvar /67/72.
***
151–Rəsuli-əkrəm (s.ə.v.v.) buyurur: Hər kəs mö`min bir şəxsin malını nahaq yerə qəsb etsə, tövbə etməyib, malı sahibinə qaytarmayınca, Allah-taala ondan razı olmaz, gözəl və saleh əməllərini qəbul etməz və onları yaxşı əməllərdən saymaz.
Müstədrəkul-vəsail /17/79.
SALAM
152–Rəsuli-əkrəm (s.ə.v.v) buyurur: Bir-birinizlə qarşılaşanda salamlaşıb görüşün və bir-birinizdən ayrılanda isə bağışlanmaq istəməklə ayrılın.
Biharul-ənvar /76/4.
***
153–Hüseyn ibni Əli əleyhissalam buyurur: Salam üçün yetmiş savab vardır, altmış doqquzu salam verənin, biri isə salam alanındır.
Biharul-ənvar /78/120.
***
154–İmam Sadiq əleyhissalam buyurur: Rəsuli-əkrəm Əbdül Müttəlib övladlarını bir yerə yığıb buyurdu: Ey Əbdül Müttəlib övladları! Salamı aşkar edin, qohum-əqrəbanızla qohumluq əlaqələri bərqərar edin, camaat yatmış olduğu halda gecə namazı qılın, (aclara) təam verin, danışığınızı gözəl edin ki, behiştə sağlamlıqla daxil olasınız.
Biharul-ənvar /69/393.
***
155–İmam Sadiq əleyhissalam buyurur: Salamı birinci verən Allah və Onun Rəsulunun yanında ən əziz şəxsdir.
Vəsailuş-şiə /12/55.
ƏMR BE MƏ`RUF VƏ NƏHY ƏZ MÜNKƏR
156–Allah-taala buyurur: Sizin aranızda bir dəstə olmalıdır ki, camaatı yaxşılıqlara də`vət edib, pis işlərdən çəkindirsin. Bunlar nicat tapanlardır.
Ali-İmran surəsi, 104-cü ayə.
***
157–Rəsuli-əkrəm (s.ə.v.v.) buyurur: Mənim ümmətim əmr be mə`ruf və nəhy əz münkərdə səhlənkarlıq edib bu mühüm vəzifəni yerinə yetirməyi bir-birinə həvalə etsələr, bilsinlər ki, Allah ilə müharibəyə qalxmışlar.
Biharul-ənvar /100/92.
***
158–İmam Əmirəl-mö`minin Əli əleyhissalam buyurur: Hər kəs qəlbi, dili və ya əli ilə nalayiq və pis işlərdən çəkindirməyi tərk etsə, diri insanlar arasında gəzən ölüdür.
Biharul-ənvar /100/94
***
159–Rəsuli-əkrəm (s.ə.v.v.) buyurur: Bir müsəlmanı haram işdən çəkindirməyin mükafatı, Allah yanında yetmiş qəbul olunmuş həcdən daha üstündür.
Müstədrəku-vəsailiş-şiə /11/278.
***
160–İmam Əmirəl-mö`minin Əli əleyhissalam buyurur: Yaxşı işlərə əmr et və özün də yaxşı iş görənlərdən ol, pis işlərdən əlinlə və dilinlə çəkindir və çalış, onu görən şəxslərə qoşulmayasan. Allah yolunda var gücünlə, ləyaqətlə mübarizə et, Allah barəsində tə`nə vuranların yaramaz sözləri səni mütəəssir etməsin.
Nəhcül-bəlağə /392, 31-ci məktub.
***
161–İmam Baqir əleyhissalam buyurur: Həqiqətən yaxşı işlərə çağırış və pis işlərin qarşısını almaq peyğəmbərlərin, saleh şəxslərin yoludur. Bu əzəmətli bir vacib əməldir ki, onunla vacib işlər bərqərar olunar, sair e`tiqad üsulları amanda qalar, onun vasitəsilə kəsblər, qazanclar halallıq tapar, zülmlər aradan gedər və yer üzü ədalətlə abad olar.
Kafi /5/56.
***
162–İmam Əmirəl-mö`minin Əli əleyhissalam buyurur: Dinin və şəriətin davam gətirməsi əmr be mə`ruf, nəhy əz münkər və ilahi hədlərin tətbiq olunması ilədir.
Ğürərul-hikəm /136.
***
163–Rəsuli-əkrəm (s.ə.v.v.) buyurur: Hər kəs yaramaz bir iş baş verdiyini görən zaman bacarırsa əli ilə onun qarşısını almalı və əgər bacarmırsa dili ilə bu işə mane olmalı və əgər buna da qadir deyilsə qəlbən e`tirazını bildirməlidir.
Vəsailuş-şiə /16/135.
***
164–Rəsuli-əkrəm (s.ə.v.v.) buyurur: Əmr be mə`ruf və nəhy əz münkər işini yerinə yetirən şəxs Allahın və Onun Rəsulunun yer üzündəki xəlifəsidir.
Müstədrəkul-vəsail /12/179.
***
165–Rəsuli-əkrəm (s.ə.v.v.) buyurur: Nə qədər ki, mənim ümmətim əmr be mə`ruf, nəhy əz münkər edib yaxşı və təqvalı işlərdə əlbir olsalar səadətdə və xoşbəxtlikdə yaşayacaqlar. Amma əgər bu işləri tərk etsələr xeyir-bərəkət aralarından gedər.
Təhzib /6/181.
***
166–İmam Əli əleyhissalam oğlanları imam Həsən və Hüseyn əleyhiməssalama vəsiyyətində (məl`un ibni Mülcəm tərəfindən zərbətləndikdən sonra) buyurur: Allah-Allah (sizi and verirəm Allaha) cihaddan qafil olmayın, öz malınız, canınız və dilinizlə Allah yolunda cihad etməkdən qafil olmayın... Əmr be mə`ruf və nəhy əz münkəri tərk etməyin, əks təqdirdə ümmətin ən şər insanları sizə hakim kəsilər və o zaman dua edərsiniz, amma qəbul olunmaz.
Nəhcül-bəlağə /422, 47-ci məktub.
***
167–İmam Əli əleyhissalam buyurur: Əmr be mə`ruf bəndələrin ən fəzilətli əməlidir.
Müstədrəkul-vəsail /12/185.
***
168–İmam Sadiq əleyhissalam buyurur: Bütün yaxşı əməllər Allah yolunda cihad, əmr be mə`ruf və nəhy əz münkər işi ilə müqayisədə tufanlı dərya müqabilində ağız suyuna bənzəyir.
Biharul-ənvar /100/89.
***
169–İmam Baqir əleyhissalam buyurur: Allah-taala Şüeyb peyğəmbərə vəhy nazil etdi: Həqiqətən sənin qövmündən yüz min nəfərə əzab verəcəyəm. Onlardan qırx mini pis adamlar, altmış mini isə yaxşı adamlardır. Şüeyb ərz etdi: Ey Rəbbim, onlar ki, pislərdir sözüm yoxdur, amma yaxşı insanların günahı nədir? Allah-taala ona vəhy etdi: Onlara əzab verməyimin səbəbi budur ki, onlar günahkarların işləri qarşısında razı olub sükut etdilər və günahkarlar asi olan vaxtda Mənim qəzəbimlə qəzəblənmədilər (günahkarların puç və yaramaz əməllərini, qanunu pozmalarını gördülər və səhlənkarlıq edib əmr be mə`ruf nəhy əz münkər etmədilər).
Kafi /5/56.
***
170–Əmirəl-mö`minin Əli əleyhissalam buyurur: Yaxşılıqlara əmr edin, pisliklərdən çəkindirin və bilin ki, əmr be mə`ruf və nəhy əz münkər sizin əcəlinizi yaxınlaşdırmaz və ya ruzinizi kəsməz.
Vəsailuş-şiə /16/120.
***
171–İmam Sadiq əleyhissalam buyurur: Vay olsun o kəslərə ki, əmr be mə`ruf və nəhy əz münkər etmək vasitəsilə Allahın dinini himayə etmirlər.
Müstədrəkul-vəsail /12/181.
 

 

